
Na osnovu člana 37. Statuta BANU od 16.01.2021. godine (u daljnjem tekstu: Statuta 
Akademije), Skupština Bošnjačke akademije nauka i umjetnosti na svojoj sjednici 
održanoj dana 26.06. 2021. donosi  

 

PRAVILNIK O IZBORU U ČLANSTVO 

BOŠNJAČKE AKADEMIJE NAUKA I UMJETNOSTI - BANU 

 

I. OPĆE ODREDBE 

Član 1. 

Ovim Pravilnikom uređuje se postupak izbora članova i prestanak članstva te kriteriji 
izbora u Bošnjačku akademiju nauka i umjetnosti (u daljnjem tekstu: Akademija).  

Član 2. 

Sukladno čl. 62. Statuta Akademije, Akademija ima sljedeće kategorije članova: 
redovni članovi Akademije, dopisni članovi Akademije, počasni članovi Akademije, i 
posthumni članovi Akademije.  

Član 3. 

Akademija može imati do 33 redovna člana, te odgovarajući broj dopisnih, počasnih i 
posthumnih članova u skladu sa odlukom Predsjedništva Akademije.  

 

II. PREDLAGANJE ZA IZBOR ZA ČLANSTVO U AKADEMIJI 

Član 4. 

U skladu sa čl. 69. Statuta Akademije inicijativu za izbor članova s obrazloženjem za 
izbor u članstvo Akademije, uz prethodnu dostavu životopisa i pismenu saglasnost 
kandidata da prihvaća: kandidaturu, Statut Akademije, Etički kodeks i Pravilnik o 
izboru u članstvo, mogu podnijeti:  

- odjeljenja Akademije za oblast iz svoje nadležnosti; 
- najmanje tri redovna člana od kojih je poželjno da najmanje jedan bude iz oblasti za 
koju se predlaže; 
- udruženja naučnog ili umjetničkog usmjerenja iz zemlje i inostranstva, 
- senati univerziteta, nastavno-naučana/umjetnička vijeća fakulteta i akademija i 
druga vijeća naučno-istraživačkih ustanova iz zemlje i inostranstva, na osnovu 
prethodno date saglasnosti kandidata da prihvata eventualno članstvo u Akademiji, te 
- predsjedništvo za rang počasnog i posthumnog članstva. 



- tekst konkursa objavljuje se na internetskim stranicama Akademije. 
- postupak kandidiranja traje 30 dana od objave na internetskim stranicama 
Akademije.  
 

Član 5. 

Prijedlog za izbor u članstvo, dostavlja se u pisanoj formi s kompletnom 
dokumentacijom kandidata i u elektronskoj verziji Akademiji, i u elektronskoj verziji 
Generalnom sekretaru koji će utvrditi da li kandidat pripada tom ili nekom drugom 
Odjeljenju, te o tome obaviještava rukovodioca Odjeljenja uz proslijeđivanje 
kompletne dokumentacije kandidata/â.  

Prijedlog mora sadržavati:  

• zaključak odgovarajućih tijela (čl. 4. al. 1, 3 i 4), ili pribavljenu saglasnost 
redovnih članova (čl. 4 al. 2) koji predlažu kandidata/e s podacima u koju 
kategoriju članstva se kandidat/i predlažu i u koje Odjeljenje Akademije;  

• biografiju kandidata;  
• obrazloženi pisani prijedlog za izbor člana/ova u skladu s čl. Statuta 63, 64, 65 

i 66.;  
• pismenu izjavu kandidata da prihvaća: kandidaturu, Statut Akademije, Etički 

kodeks i Pravilnik o izboru u članstvo Akademije;  
• za izbor dopisnog u zvanje redovnog člana Akademije, dostavlja se pregled 

dosadašnje aktivnosti kandidata Akademije i mišljenje nadležnog Odjeljenja;  

 

Član 6. 

1) Obrazloženi pisani prijedlog/zi (od starne izvjestioca Odjeljenja) za izbor člana/ova 
dostavlja/ju se Predsjedništvu najkasnije dva mjeseca od dana kada je objavljeno 
održavanje Izborne skupštine. 

2) Izvjestioci (ispred Odjeljenja) izrađuju pismeni izvještaj koji sadrži ocjenu 
kandidatovih radova te opću ocjenu njegovih naučnih, stručnih i umjetničkih 
dostignuća u skladu s čl. Statuta Akademije 63, 64, 65 i 66. Izvjestioci predlažu 
Predsjedništvu i kategoriju članstva za koju predlažu kandidata/e.  

3) Prijedlog mora sadržavati i naznaku za koju kategoriju članstva i za koje Odjeljenje 
se predlaže izbor.  
 
4) Za počasne i posthumne članove Predsjedništvo, posredstvom zaduženog 
izvjestioca, provodi proceduru usvajanja, uz prethodno pripremljen pisani izvještaj o 
djelatnosti kandidata/â za navedeni rang članstva. 
 
5) Ako se u proceduri desi da postoji više kandidata, Predsjedništvo odlučuje o 
svakom kandidatu posebno. 
 



6) Zaključna forma referata sa saglasnošću natpolovične većine članova 
Predsjedništva, dostavljaju se najmanje 15 dana prije održavanja Izborne skupštine.  
 

Član 7. 

1) Č lanovi u svim kategorijama biraju se ili proglašavaju glasanjem na Izbornoj 
skupštini. 
 
2) Na temelju prijedloga Odjeljenja, analize stanja u Odjeljenjima i pregleda broja 
istaknutih naučnika i umjetnika unutar i izvan Akademije, Predsjedništvo odlučuje 
kojim će Odjeljenjima biti dodijeljeno proširenje članstva u rangu redovnih i 
dopisnih, kao i koliko će biti zastupljeno mjesta za eventualni reizbor, izbor u viši 
status, odnosno izbor novih članova. 
 
3) Predsjedništvo pokreće inicijativu i daje prijedlog o članstvu u rang počasnog 
članstva, a Izborna skupština donosi odluku o prijemu i dodjeli Povelje/certifikata.  
 

Član 8. 

1) U skladu s čl. 75 Statuta Akademije, Predsjedništvo može, prije iznošenja 
prijedloga Odjeljenja pred Izbornu Skupštinu, dostaviti Odjeljenju svoje primjedbe u 
vezi s određenim prijedlogom/zima za izbor kandidata/â. 
 
2) Odjeljenje će na sjednici razmotriti eventualne primjedbe i donijeti odluku. 
 
3) Ako se Predsjedništvo ne složi sa odlukom odjeljenja, prijedlog odjeljenja neće se 
iznijeti pred Izbornu skupštinu. 

4) Na temelju rasprave i prihvaćanja prijedloga, Predsjedništvo utvrđuje konačnu listu 
kandidata za članstvo u Akademiji. Popis kandidata za izbor prosljeđuje se Izbornoj 
skupštini radi provođenja tajnog glasanja putem papirnatih glasačkih listića te 
donošenja konačne Odluke o izboru. 

6) Za svakog predloženog kandidata svim članovima Izborne skupštine dostavljaju se 
imena i prezimena izvjestitelja, njihovi izvještaji te sažetci izvještaja kandidata s 
prijedlogom za izbor u određenu kategoriju članstva. Sažetci za svakog kandidata 
imaju najviše 2000 riječi.  

7) Kandidati za koje Predsjedništvo nije prihvatilo prijedlog kandidature ili nisu 
izabrani na Izbornoj skupštini pismeno se obavještavaju o ishodu glasanja te u 
sekretarijatu Akademije mogu u sljedeća dva mjeseca preuzeti svoje materijale koje 
su dostavili za konkurs.  

8) Ako je pri donošenju odluka potrebno provoditi glasanje dva ili više puta, svaki 
sljedeći postupci moraju biti započeti i završeni u roku od 15 dana.  

 



Član 9. 

1) Članovi Akademije biraju se tajnim glasanjem na Izbornoj skupštini. 

2) Za provođenje glasanja predsjednik Akademije imenuje tročlanu komisiju koja 
organizira i prati glasanje i izvještava predsjednika u pisanom obliku, putem 
zapisnika, o rezultatima glasanja. Poslije uvida i potvrde predsjednika da je glasanje 
provedeno u suglasju sa Statutom i Pravilnikom o izboru članstva u Akademiju,  
predsjednik o rezultatima glasanja obavještava članove Izborne skupštine. 

3) Komisija za provođenje glasanja sastavljena je od uglednih članova Akademije, a 
koji nisu članovi Predsjedništva. 

4) Na listićima za glasanje nalazi se ime i prezime kandidata, kategorija članstva za 
koju se predlaže i naziv Odjeljenja za koji se predlaže.  

Glasanje je ispravno ako se odlučuje o potrebanom ili manjem broj kandidata koji se 
biraju u pojedinim Odjeljenjima i pojedinim kategorijama članstva, a u vezi sa 
maksimalnim brojem redovnih članova (čl. 3), kao i odluke Predsjedništva o izboru 
potencijalnog broja kandidata za određeno Odjeljenje i broja kandidata za određeni 
rang mimo redovnog članstva.  

5) Izabran je onaj kandidat koji je od najmanje 2/3 članova Izborne skupštine s 
pravom glasa, dobio natpolovičnu većinu glasova onih koji su glasali.  

6) Predsjedništvo prethodno utvrđuje za svaku Izbornu skupštinu broj potencijalnih 
kandidata za članstvo u odgovarajući rang i Odjeljenje.  

7) Članstvo redovnih, dopisnih i počasnih članova je doživotno. 

 

Član 10. 

Na sljedećoj redovnoj ili vanrednoj Skupštini Akademije novoizabrani članovi polažu 
zakletvu i tom prilikom uručuje im se Povelja/certifikat o članstvu.  

 

Član 11. 

1) Za redovnog člana može biti izabran naučnik ili umjetnik čiji su rezultati i dometi 
na polju nauke, odnosno umjetnosti po svojoj visokoj vrijednosti općepriznati, a 
odnose se na razvoj i napredak nauke i umjetnosti bošnjačkoga naroda. 
 
2) Izbor se vrši po sljedećim kriterijima: 
- istaknuti, značajni, naučni, društveno korisni, odnosno umjetnički rezultati; 
- originalna inovacija, naučno otkriće, društvena, tehnološka, kreativna avangardnost i 
njihova implementacija;  



- više objavljenih naučnih i stručnih radova od izuzetnog značaja (bibliografija), a kod 
umjetnika više javnih prezentacija umjetničkog djelovanja. Kod umjetnika iz oblasti 
primijenjenih umjetnosti podrazumijeva se rad na projektima iz date oblasti;  
- citiranost u renomiranoj literaturi, odnosno izuzetno aktivna izlagačka, koncertna, 
filmska i književna djelatnost u zemlji i inostranstvu;  
- valorizacija, afirmiranje, izuzetan doprinos i razvoj bosanstva i bošnjaštva;  
- izuzetan doprinos afirmiranju čovjeka, zajednice i stvaralaštva;  
- posebne zasluge za razvoj nauke, obrazovanja, kulture, umjetnosti u zemlji i 
inostranstvu. 
 
3) Redovni su članovi u stalnom radnom sastavu i tituliraju se sa: Akademik BANU 
/Academicus BANU. 
 
4) Prilikom čina inauguracije članu se uručuje Certifikat Časti redovnog člana BANU 
/ Socius honoris ordinarius BANU.  
 

Član 12. 

1) Za dopisnog člana Akademije može biti izabrana osoba posebno zaslužna za razvoj 
i napredak nauke i umjetnosti bošnjačkoga naroda. 
 
2) Izbor se vrši po osnovu sljedećih analitičkih kriterija: 
- analize naučnih, odnosno umjetničkih rezultata; 
- analize rada na univerzitetima, fakultetima, akademijama, naučno-istraživačkim 
centrima, stručnim udruženjima; 
- analize objavljenih naučnih i stručnih radova, kao i javnih prezentacija umjetničkog 
djelovanja. Kod umjetnika iz oblasti primijenjenih umjetnosti podrazumijeva se rad 
na projektima iz date oblasti; 
- analize citiranosti u literaturi, odnosno aktivnosti izlagačke, koncertne, filmske i 
književne djelatnosti; 
- analize valorizacije, afirmiranja, doprinosa i razvoja bosanstva i bošnjaštva; 
- analize javnih naučnih, odnosno umjetničko-izlagačkih, koncertnih, filmskih i 
književnih nastupa u zemlji i inostranstvu; 
- analize mogućeg doprinosa afirmiranju čovjeka, zajednice i određenih oblika 
kreativnog djelovanja; 
- analize zasluga za razvoj nauke, obrazovanja, kulture i umjetnosti u zemlji i 
inostranstvu. 
 
3) Iz sadržaja taksativno/pregledno navedenih analitičkih kriterija trebaju biti posebno 
obrazloženi sljedeći doprinosi: 
- karakter izuzetnog doprinosa nauci, odnosno poseban značaj za nauku, koji 
podrazumijeva originalne istraživačke rezultate i na njima zasnovane radove, visoko 
ocijenjene u zemlji i inostranstvu, kojima se bitno unapređuje spoznaja u 
odgovarajućoj naučnoj oblasti, ili kada je riječ o umjetniku razmatra se karakter 
izuzetnog doprinosa kulturi i umjetnosti (likovnoj ili/i primijenjenoj), odnosno 
poseban značaj za kulturu i umjetnost, koji podrazumijeva vrhunsko stvaralaštvo 
potvrđeno u zemlji i inostranstvu kao djelovanje koje sadrži nove, originalne oblike 
izraza i imaginacije; 



- karakter doprinosa bosanstvu i bošnjaštvu te društvenom razvoju, koji 
podrazumijeva naučno ili umjetničko djelovanje koje doprinosi ukupnom napretku 
države Bosne i Hercegovine. 
 
4) Dopisni članovi imaju pravo na naziv: Dopisni član BANU / Socius associare 
BANU i nisu u stalnom sastavu Akademije. 
 
5) Prilikom čina inauguracije, članu se uručuje Certifikat Dopisnog člana BANU / 
Socius associare BANU. 
 
6) Dopisni članovi dužni su, pored godišnjeg izvještaja, dostaviti matičnom 
Odjeljenju pregled svog naučnog ili umjetničkog djelovanja u protekloj godini radi 
uvida u referentnost za mogući izbor u redovnog člana.  
 

Član 13. 

1) Za počasnog člana mogu biti izabrani eminentni stvaraoci i reprezentativne domaće 
ili inostrane ličnosti koje značajno doprinose afirmaciji Akademije, bošnjačkoga 
naroda i univerzalnih civilizacijskih vrijednosti. 
 
2) Prilikom čina inauguracije, članu se uručuje Povelja počasnog člana BANU / Carta 
Socium honoris causa BANU i titulišu se sa: Počasni član BANU / Socium honoris 
causa BANU. 
 
3) Počasni članovi su van radnog sastava i imaju samo savjetodavnu ulogu, odnosno 
imaju pravo da učestvuju u radu Skupštine putem rasprava, prijedloga i sugestija, bez 
prava neposrednog odlučivanja. 
 
4) Počasni članovi nemaju prava da biraju članove Akademije i da budu birani u 
organe Akademije.  
 
 

Član 14. 
 

1) Za posthumnog člana može biti proglašen naučnik ili umjetnik koji ispunjava 
uslove za redovnog člana, a koji nije među živima. 
2) Redovni članovi Akademije, u slučaju smrti, prevode se u posthumne članove 
Akademije. 
 

III PRESTANAK ČLANSTVA 

Član 15. 

Članstvo u Akademiji prestaje:  

• smrću dopisnog i počasnog člana;  
• temeljem osobno izraženog pisanog zahtjeva člana; 
• neopravdanim uzastopnim odsustvom člana sa tri ili više sjednica;  



• odlukom Skupštine Akademije, donesenom u skladu sa Statutom Akademije, 
ovim Pravilnikom i Etičkim kodeksom, odnosno mišljenjem i prijedlogom 
etičkog vijeća.  

 

Član 16. 

Odluka o prestanku članstva u Akademiji isključenjem donosi se na temelju:  

1) pravomoćne sudske odluke u kaznenom postupku protiv člana. U trenutku 
pokretanja kaznenog postupka protiv pojedinog člana Akademije (bez obzira na 
kategoriju), njegova je obveza zatražiti mirovanje članstva do završetka postupka te 
dostaviti rješenje nadležnog suda o pokretanju postupka kao i o konačnoj 
pravomoćnosti presude. Po primitku obavijesti o pokretanju postupka Predsjedništvo 
Akademije donosi Odluku o zamrzavanju članstva do pravomoćnosti presude o kojoj 
ovisi daljnje članstvo u Akademiji. Nepridržavanje ove Odluke od strane člana 
Akademije povlači njegovo automatsko brisanje iz članstva bez mogućnosti žalbe;  

2) osobnog ponašanja člana, kada član, pozivajući se na svoje članstvo u Akademiji 
i/ili zloupotrebljavajući članstvo u Akademiji, svojim ponašanjem umanjuje javni 
ugled Akademije ili pojedinog njezinog člana ili ako ne djeluje u skladu sa Statutom 
Akademije;  

3) neaktivnosti člana, što je vidljivo: nesudjelovanjem na sastancima Odsjeka, 
Predsjednišva, Skupštine, radnih tijela Akademije; neobjavljivanjem radova u 
publikacijama Akademije; neisticanjem članstva u Akademiji u saradnji u zemlji i 
inostranstvu; 

4) odbijanjem člana da djeluje u Akademiji u skladu sa Statutom i pratećim aktima 
Akademije i sveukupnom pasivnošću; 

5) jednostranim pisanim ili javno izrečenim istupanjem iz Akademije.  

6) Uzevši u obzir opravdane razloge za neaktivnost, status opravdano neaktivnog 
člana u Akademiji, koji je pismeno zatražio i dobio suglasnost Predsjedništva, može 
trajati najviše tri godine, a može ga imati osoba koja je prethodno djelovala u skladu 
sa Statutom Akademije i bila aktivan član u Akademiji.  

 

Član 17. 

1) Postupak za donošenje odluke o prestanku članstva isključenjem iz Akademije 
pokreće Odsjek člana čiji se prestanak članstva predlaže. O prijedlogu za prestanak 
članstva isključenjem s obrazloženjem Odsjek obavještava člana i Predsjedništvo 
Akademije. Na temelju obavijesti o prijedlogu za prestanak članstva Predsjedništvo 
osniva ad hoc komisiju od tri člana, u koje ulazi rukovodilac Odsjeka koji je pokrenuo 
postupak i dva člana Akademije koji nisu članovi Predsjedništva, s obavezom da u 
roku od 30 dana dostave izvještaj s mišljenjem Predsjedništvu. Na temelju obavijesti 



o prijedlogu za prestanak članstva, član čiji se prestanak članstva predlaže može 
pismenim putem sekretarijatu iznijeti sve okolnosti i činjenice koje mu idu u prilog. 
Predsjedništvo razmatra izvještaj dostavljen sekretarijatu sa svim relevantnim 
saznanjima i činjenicama važnim za donošenje odluke o prestanku članstva 
isključenjem, te donosi odluku.  

2) Osoba kojoj članstvo u Akademiji prestaje temeljem odluke Predsjedništva o 
isključenju, ima pravo pismeno prigovoriti u roku od 15 radnih dana po prijemu 
odluke preporučenom poštom. O prigovoru odlučuje Skupština Akademije. Odluka 
Skupštine Akademije je konačna.  

3) Odluku o isključenju realizira Generalni sekretar. 
 
4) Isključeni član, kao i član koji je samovoljno napustio Akademiju dužan je u roku 
od mjesec dana vratiti certifikat i togu, nakon čega će certifikat biti poništen. U 
slučaju da član iz ovog stava odbije vratiti certifikat i togu, odluka o poništenju 
certifikata bit će objavljena na internetskoj stranici Akademije, a isključeni član se 
briše po službenoj dužnosti. 

 

Član 18. 

Član kojem je prestalo članstvo u Akademiji na način opisan u čl. 17. ne može 
ponovno konkurisati za članstvo u Akademiji, o čemu se vodi službena evidencija. 

 

V. ZAKLJUČNE ODREDBE 

Član 19. 

Ovaj Pravilnik stupa na snagu danom usvajanja od Skupštine Akademije. Ovaj 
Pravilnik će biti objavljen na internetskim stranicama Akademije i dostavljen svim 
članovima Akademije.  

 

        MehmedA. AKŠAMIJA 

            Predsjednik BANU-a 

 


